
КОМИ РЕСПУБЛИКАСА ОЛАНПОДУВ ЁРДЛÖН ШУÖМ
«Коми Республикаын олысьяслы социальнӧй отсӧг йылысь» 2004 во вӧльгым тӧлысь 12 лунся 55-РЗ №-а Коми Республикаса Оланпаслӧн 12 статьяса 1 юкӧнлӧн медводдза абзацлысь оланподувлы лӧсялӧмсӧ прӧверитӧм йылысь В.И. Гурьевлӧн норасьӧм серти делӧ кузя
Сыктывкар                                                     2012 вося ода-кора тӧлысь 23 лун

Коми Республикаса Оланподув Ёрд, кöні веськöдлысьнас вöлі П.Ф. Пунегов, ёрдысьяснас М.Г. Агранович, Д.Н. Басманов, А.В. Проскуров,

кöні участвуйтісны Коми Республикаса Каналан Сӧветӧс петкӧдлысь – Коми Республикаса Каналан Сӧветлӧн Аппаратын инӧда веськӧдланінлӧн социальнӧй оланпастэчас юкӧнса начальник А.Л. Туркова, Коми Республикаса Юралысьӧс петкӧдлысьяс Коми Республикаса Юралысьлӧн да Коми Республикаса Веськӧдлан котырлӧн канму-инӧда веськӧдланінса социальнӧй оланпастэчас юкӧнса веськӧдлысь А.Н. Лукина, Коми Республикаса йӧзлы отсӧг сетан агентстволӧн анализ да олысьяслы социальнӧй отсӧг сетан юкӧнын оланпастэчас сӧвмӧдан юкӧнса консультант И.М. Нихельман,
Коми Республикаса Оланподувлöн 96 статьяса коймöд юкöн вылö, «Коми Республикаса Оланподув Ёрд йылысь» Коми Республикаса Оланпаслöн 3 статьяса медводдза юкöнысь 2 пункт вылö, 90, 91, 92 да 93 статьяяс вылö мыджсьöмöн,

восьса ёрд заседание вылын видлалiс «Коми Республикаын олысьяслы социальнӧй отсӧг йылысь» 2004 во вӧльгым тӧлысь 12 лунся 55-РЗ №-а Коми Республикаса Оланпаслӧн 12 статьяса 1 юкӧнлӧн медводдза абзацса положениеяслысь, мый петкӧдлӧма «да мукӧд подув серти социальнӧй отсӧг мераяс вылӧ инӧдыс абу» кывъясын, оланподувлы лӧсялӧмсӧ прӧверитӧм йылысь гражданин В.И. Гурьевлысь норасьӧм.

Видлалöмлы помканас лои В.И. Гурьевлöн норасьöм сы кузя, мый нормативнӧй инӧда актӧн, мый серти вензьöны, лои торкӧма сылысь Коми Республикаса Оланподувлӧн 17, 18, 49 статьяясӧн гарантируйтӧм оланподув инӧдъяссӧ.
Видлалöмлы подувнас лоис гöгöрвотöмлун сы йылысь, лöсялöны-ö вылынджык пасйӧм Коми Республикаса Оланпаслӧн положениеясыс Коми Республикаса Оланподувлы.
Ёрдысь-докладчик А.В. Проскуровöс кывзöм бöрын, процессӧ пырӧдчысьяслысь гӧгӧрвоӧдӧмъяссӧ кывзöм бöрын, сетöм документъяс да мукöд материал видлалöм бöрын Коми Республикаса Оланподув Ёрд

п а с й и с:

 1. «Коми Республикаын олысьяслы социальнӧй отсӧг йылысь» 2004 во вӧльгым тӧлысь 12 лунся 55-РЗ №-а Коми Республикаса Оланпаслӧн 12 статьяӧн (водзӧ - Коми Республикаса Оланпас) Коми Республикаса уджвывса ветеранъяслы сетӧма социальнӧй отсӧг мераяс. Оланпасӧн, мый серти вензьӧны, Коми Республикаса уджвывса ветеранъяс лыдӧ пыртӧма олӧма гражданаӧс (60 арӧсысь ыджыдджык айулов, 55 арӧсысь ыджыдджык аньяс), кодъяс федеральнӧй оланпастэчас серти босьтӧны пӧрысьлун серти уджалан пенсияяс либӧ уна во уджалӧмысь пенсияяс, кодъяслӧн уджалан стажыс (календар серти артыштӧм) айуловлы 40 воысь абу этшаджык да аньяслы 35 воысь абу этшаджык да кодъяслӧн мукӧд подув серти социальнӧй отсӧг мераяс вылӧ инӧдыс абу.

Шыӧдчысь видзӧдлас серти Коми Республикаса Оланпаслӧн положениеяс сы йылысь, мый тайӧ категория гражданалы социальнӧй отсӧг мераяс сетӧны сӧмын сэк, кор индӧм гражданаыслӧн мукӧд подув серти социальнӧй отсӧг мера вылӧ инӧдыс абу, торкалӧны сылысь Коми Республикаса Оланподувлӧн 17, 18, 49 статьяясӧн гарантируйтӧм оланподув инӧдъяссӧ да дзескӧдӧны сылысь социальнӧй отсӧг мера босьтӧм вылӧ подувъяс бӧръян инӧдсӧ.

Сетӧм документъясысь тыдовтчӧ, мый В.И. Гурьев вӧлі сылы сетан социальнӧй отсӧг босьтысьӧн «Донорскӧй вир да сылӧн компонентъяс йылысь» 1993 во лӧддза-номъя тӧлысь 9 лунся 5142-1 №-а Россия Федерацияса Оланпас серти кыдзи морт, кодлы сетӧма «Россияса почётнӧй донор» пас, да Коми Республикаса Оланпас серти – кыдзи Коми Республикаса уджвывса ветеран. «Ухта карса олысьяслы социальнӧй отсӧг сетан юкӧнын канму услугаяс сетан шӧрин» Коми Республикаса канму учреждениелӧн 2011 во йирым тӧлысь 31 лунся уведомлениеӧн В.И. Гурьевлы социальнӧй отсӧг сетӧм, кыдзи Коми Республикаса уджвывса ветеранлы, дугӧдӧма, сы вӧсна, мый сійӧ лоӧ социальнӧй кокньӧд босьтысьӧн, кыдзи морт, кодлы сетӧма «Россияса почётнӧй донор» пас. Ухта карса ёрдлӧн 2012 во урасьӧм тӧлысь 6 лунся решениеӧн Гурьевлӧн корӧмын сы йылысь, медым Коми Республикаса Оланпаслӧн 12 статьяӧн артыштӧм социальнӧй отсӧг вылӧ инӧд бырӧдӧм кузя Шӧринлысь вӧчӧмтор лыддьыны оланпаслы лӧсявтӧмӧн, ӧткажитӧма; Коми Республикаса Медвылыс Ёрдлӧн гражданскӧй делӧяс кузя Ёрд коллегиялӧн 2012 во косму тӧлысь 19 лунся шуӧмӧн Ухта карса ёрдлысь решение киритӧма, шуӧма – В.И. Гурьевлысь корӧмъяс могмӧдны.

«Коми Республикаса Оланподув Ёрд йылысь» Коми Республикаса Оланпаслöн 68 статьяса мӧд да коймӧд юкöнъяслӧн положениеяс серти Коми Республикаса Оланподув Ёрд примитӧ шуӧмъяс да кывкӧртӧдъяс сӧмын сы серти, мый индӧма шыӧдчӧмын да актлöн сöмын сiйö юкöн серти, мый шыöдчöмын оланподувлы лöсялöмыс вайöдö вензьöмö; та дырйи Коми Республикаса Оланподув Ёрд примитӧ делӧ серти решение кыдзи видлалан актлысь стӧч гижӧм вежӧртассӧ донъялӧмӧн, сідзи и официальнӧй да мукӧд гӧгӧрвоӧдана актӧн либӧ артмӧм правоприменительнӧй практикаӧн сылы индӧм вежӧртассӧ донъялӧмӧн, а сідзжӧ инӧда актъяс системаын сылӧн ин вылӧ мыджсьӧмӧн. 

Тайӧ жӧ оланпаслöн 3 статьяса мӧд да коймӧд юкöнъяс серти Коми Республикаса Оланподув Ёрд видлалӧ сöмын инöд кузя юалöмъяс, оланподув ёрдпроизводство олӧмӧ пӧртігӧн сійӧ видзчысьö збыль лоöмторъяс тöдмалöмысь да туялöмысь став лоӧмтор дырйи, кор тайö уджыс пырö мукöд ёрдлöн либö мукöд органлöн компетенцияö.

Гижӧмсӧ лыддьӧмӧн Коми Республикаса Оланподув Ёрдлӧн видлаланторйӧн лоӧны «Коми Республикаын олысьяслы социальнӧй отсӧг йылысь» Коми Республикаса  2004 во вӧльгым тӧлысь 12 лунся 55-РЗ №-а Оланпаслӧн 12 статьяса 1 юкӧнлӧн медводдза абзацса положениеяс, мый петкӧдлӧма «да мукӧд подув серти социальнӧй отсӧг мераяс вылӧ инӧдыс абу» кывъясын.

2. Коми Республикаса Оланподувлӧн 4 статья серти морт, сылӧн инӧдъяс да вӧля лоӧны меддонаторйӧн. Мортлысь да гражданинлысь инӧдъяс да вӧля признайтӧм, найӧс пыдди пуктӧм да видзӧм – Коми Республикалӧн мог. Коми Республикалӧн социальнӧй да экономическӧй политика веськӧдӧма мортлысь тыр-бура олӧм да ас вӧляысь сӧвмӧм могмӧдысь условиеяс лӧсьӧдӧм вылӧ (11 статья).

Мортлӧн да гражданинлӧн инӧдъяс да вӧля лоӧны пыр вынаӧсь. Найӧ урчитӧны оланпасъяслысь вежӧртассӧ, сюрӧссӧ да наӧн вӧдитчӧмсӧ, оланпас пыртысь да олӧмӧ пӧртысь власьтлысь, меставывса асвеськӧдлан власьтлысь уджсӧ да найӧс дорйӧ правосудие (16 статья).

Коми Республикаса Оланподувлӧн 17 статья серти канму гарантируйтӧ мортлӧн да гражданинлӧн инӧдъяслысь да вӧлялысь ӧткодьлунсӧ рӧд, раса, войтырсикас, кыв, лоӧм, эмбур да чина положение, оланін, Енлы эскӧм, видзӧдласъяс, ӧтйӧза ӧтувъясӧ пырӧм вылӧ, а сідзжӧ мукӧд лоӧмтор вылӧ видзӧдтӧг. Некутшӧм ногӧн оз позь дзескӧдны гражданалысь инӧдъяссӧ социальнӧй признакъяс, раса, войтырсикас, кыв либӧ Енлы эскӧм серти.

Коми Республикаса Оланподувын шӧр инӧдъяс да вӧля лыддьӧдлӧм оз позь гӧгӧрвоӧдны кыдзи мортлысь да гражданинлысь мукӧд ставӧн пыдди пуктана инӧд да вӧля киритӧм либӧ омӧльтӧм. Коми Республикаын оз позь йӧзӧдны оланпасъяс, кутшӧмъяс киритӧны либӧ омӧльтӧны мортлысь да гражданинлысь инӧдъяс да вӧля (18 статья).

Канмулӧн социальнӧй могъяс серти Коми Республикаса Оланподув (11 статья) гарантируйтӧ быдӧнлы арлыд серти, висигӧн, вермытӧмлун дырйи, вердысьӧс воштігӧн, челядьӧс быдтӧм-велӧдӧм могысь да оланпастэчасӧн урчитӧм мукӧд лоӧмтор дырйи социальнӧя могмӧдӧм (40 статья, 1 юкӧн). Та дырйи Коми Республикаса Оланподув Коми Республикаын социальнӧй политикалысь туйвизяс урчитігӧн сыкӧд тшӧтш оз инды тайӧ дорйӧмыслысь торъя мераяссӧ, кыдзи и налысь тайӧ либӧ мукӧд гражданалы сетан ыдждасӧ да условиеяссӧ. Социальнӧй отсӧг сетан котыртан-инӧда ногъяс да механизмъяс, тшӧтш и социальнӧй отсӧг сетӧм, лоӧ оланпас пыртысьлӧн уджмогъясӧн.

Социальнӧй отсӧг, тшӧтш и социальнӧя могмӧдӧм, лоö Россия Федерациялӧн да Коми Республикалӧн öтув веськöдланторйöн (Коми Республикаса Оланподувлӧн 64 статьяса 1 юкӧнлӧн «ж» пункт). Öтув веськöдланторъяс кузя йöзöдöны федеральнöй оланпасъяс, мый серти Коми Республика олӧмӧ пӧртӧ ассьыс инöд боксянь веськӧдлӧмсӧ (Коми Республикаса Оланподувлӧн 64 статьяса 2 юкӧн). Та дырйи Коми Республикаса Оланподувлӧн 65 статья серти Коми Республикаса оланпасъяслы да мукöд инöда актлы колö лöсявны Россия Федерациялӧн уджмогъяс серти федеральнöй канму власьт органъясӧн примитӧм оланпасъяслы.

«Россия Федерацияса субъектъяслысь оланпас пыртысь (бöрйöм) да олöмö пöртысь канму власьт органъяс котыртан öтувъя принципъяс йылысь» 1999 во йирым тӧлысь 6 лунся 184-ФЗ №-а Федеральнöй оланпаслöн 26.3 статьяса 2 пунктлӧн 24 пунктув серти олӧма гражданалы да вермытӧмъяслы, уджвывса ветеранъяслы социальнӧй отсӧг кузя юалӧмъяс видлалӧм индӧма Россия Федерацияса субъектъяслӧн ӧтувъя веськӧдланторъяс серти удж нуӧдысь канму власьт органъяслӧн уджмогъяс дорӧ, кутшӧмъясӧс олӧмӧ пӧртӧны Россия Федерацияса субъектлӧн сьӧмкудйысь сьӧм тшӧт весьтӧ (федеральнӧй сьӧмкудйысь субвенцияяс кындзи). 

Индӧм уджмогъяссӧ збыльмӧдігӧн республикаса оланпас пыртысь Коми Республикаса Оланпаслӧн 12 статьяын урчитіс Коми Республикаса уджвывса ветеранъяслы торъя социальнӧй отсӧг мераяс, сы лыдын олан жыр площадьлӧн урчитӧм социальнӧй норма да индӧм услугаяс ньӧбан урчитӧм нормативъяс серти олан жырйысь да коммунальнӧй услугаясысь 50 прӧчентсӧ мынтӧмӧн, республиканскӧй быд тӧлысся сьӧм мынтӧмӧн. Та дырйи оланпас пыртысь Коми Республикаса Оланпаслӧн 2 статьяса 2 юкӧнын урчитіс индӧм мераяс сетан условиеӧн - социальнӧй отсӧг сетӧмлысь подувъяс бӧрйыны коланлун, кор оланпасын лыддьӧдлӧм йӧзыслӧн эм инӧд босьтны социальнӧй отсӧг некымын подув серти, оланпасӧн артыштӧм случайяс кындзи.

Тадзикӧн вылынджык вайӧдӧм нормаяссӧ оз позь видлавны, кыдзи гражданалысь оланподув инӧдъяссӧ торкалысьӧн, сы вӧсна, мый найӧс веськӧдӧма тайӧ категория гражданаыслы социальнӧй отсӧгӧн могмӧдӧм вылӧ бур условиеяс лӧсьӧдӧм могысь.

3.  Россия Федерацияса Оланподув Ёрд аслас решениеясын эз ӧтчыдысь индывлы сы вылӧ, мый инӧд серти ладмӧдігӧн, сы лыдын социальнӧй отсӧг сетан юкӧнын, оланпас пыртысьлы колӧ кутчысьны ӧткодьлун оланподув принципӧ, мый серти социальнӧй инӧдъясын торъялӧмъясыс позянаӧсь, кор найӧ збыль коланаӧсь, подулалӧмаӧсь да збыльмӧдӧны оланподув боксянь тӧдчана могъяс, а тайӧ могъяссӧ збыльмӧдігӧн вӧдитчан инӧда средствоясыс лӧсялӧны налы; мӧдарӧ, ӧти и сійӧ жӧ категорияӧ пырысь йӧзлы (ӧти либӧ ӧткодь ситуацияын) торъялӧмъяс пыртӧм, кутшӧмъясӧс оз позь объективнӧя да тӧлкӧн гӧгӧрвоӧдны, торкӧ ӧткодьлун принцип да оз лӧсяв Россия Федерацияса Оланподувлӧн 19 статьялы (1997 во ӧшым тӧлысь 1 лунся 18- П №-а, 2002 во лӧддза-номъя тӧлысь 19 лунся 11-П №-а, 2004 во лӧддза-номъя тӧлысь 3 лунся 11-П №-а шуӧмъяс, 2006 во сора тӧлысь 12 лунся 350-О №-а кывкӧртӧд).

Н.И. Крамаренколöн норасьöм кузя 2006 во кöч тöлысь 5 лунся шуöмын Коми Республикаса Оланподув Ёрд воис кывкӧртӧдӧ, мый федеральнӧй оланпас пыртысь юалӧмъяс ладмӧдігӧн, кутшӧмъяс отсалӧны збыльмӧдны канмулысь йӧзлы отсӧг сетан политика, дзескӧдны мортлысь да гражданинлысь инӧдъяс да вӧля, а стӧчджыка кӧ шуны оланпастэчас отсӧгӧн урчитны инӧдъяслысь да вӧлялысь помтшупӧд, олӧмӧ пӧртӧ оланпастэчасын артыштӧм пыр ӧтувъя правилӧ, мый серти йӧзлы, кодъяслӧн эм инӧд босьтны социальнӧй отсӧг некымын подув серти, сетсьӧ позянлун бӧрйыны тайӧ подувъяссӧ.

Социальнӧй отсӧг мераяс сетан индӧм условиеяссӧ урчитӧма «Ветеранъяс йылысь» (13 статья), «Россия Федерацияса вермытӧмъяслы отсӧг сетӧм йылысь» (31 статья), «Чернобыльса АЭС-ын катастрофа вӧсна радиация улӧ веськалӧм гражданалы социальнӧй отсӧг сетӧм йылысь» (3 статья) Федеральнӧй оланпасъясӧн да, кыдзи вӧлі индӧма водзынджык, Коми Республикаса Оланпасӧн (2 статья).

Татшӧм инӧда ладмӧдӧмыс, кор йӧзлы, кодъяслӧн эм социальнӧй отсӧг вылӧ инӧд оланпастэчасӧн артыштӧм некымын подув серти, социальнӧй отсӧг сетсьӧ босьтысьӧн бӧрйӧм подувъяс пиысь ӧти подув серти (оланпастэчасӧн артыштӧм случайяс кындзи), кыдзи гражданинлысь медся бур социальнӧй отсӧг бӧръян инӧд урчитысь, веськӧдӧма гражданалысь социальнӧй отсӧг да гарантияяс тшупӧд лэптӧм вылӧ, отсалӧ кыпӧдны налысь материальнӧй судзсянлунсӧ.

Тадзикӧн, республиканскӧй оланпас пыртысьлӧн решение вӧдитчыны Коми Республикаса Оланпаслӧн 12 статьяса положениеясӧн олӧма граждана кузя, кодъяс босьтӧны пӧрысьлун серти уджалан пенсияяс либӧ уна во уджалӧмысь пенсияяс, кодъяслӧн эм урчитӧм уджалан стаж, сӧмын сэк, кор налӧн абу инӧдыс социальнӧй отсӧг вылӧ мукӧд подув серти, оз лӧсяв Коми Республикаса Оланпас могъяслӧн оланподув-инӧда вежӧртаслы, мортлӧн да гражданинлӧн ӧткодьлун инӧдъяс да вӧля принциплы, бӧръян принциплы, кутшӧм лӧсялӧ федеральнӧй оланпаслы.

Вылынджык вайӧдӧм Коми Республикаса Оланподувлысь положениеяссӧ, гражданалы социальнӧй отсӧг сетӧм ладмӧдысь федеральнӧй да республиканскӧй оланпастэчаслысь положениеяссӧ, а сідзжӧ Россия Федерацияса Оланподув Ёрдлысь да Коми Республикаса Оланподув Ёрдлысь видзӧдласъяссӧ тӧд вылӧ босьтӧмӧн Коми Республикаса Оланподув Ёрд воис кывкӧртӧдӧ сы йылысь, мый олӧма гражданалысь, кодъяс босьтӧны пӧрысьлун серти уджалан пенсияяс либӧ уна во уджалӧмысь пенсияяс, кодъяслӧн эм урчитӧм уджалан стажыс, стӧчджыка кӧ кодъяс ӧткодь условиеясын (эм Коми Республикаса Оланпасӧн артыштӧм арлыд, уджалан стаж, пенсия), но кодъяслӧн эм социальнӧй отсӧг вылӧ мукӧд подув, Коми Республикаса Оланпаслӧн 12 статьяӧн артыштӧм социальнӧй отсӧг мераясӧн вӧдитчӧм дугӧдӧмӧн мортлысь да гражданинлысь инӧдъяс да вӧля  дзескӧдӧм лоӧ подувтӧм, да, тадзикӧн, вылынджык казьтыштӧм статьялӧн 1 юкӧнса медводдза абзацлӧн положениеяс, кутшӧмъяс оз сетны позянлун индӧм категория гражданалы бӧрйыны социальнӧй отсӧг мераяс босьтӧм вылӧ подувъяссӧ, оз лӧсявны Коми Республикаса Оланподув Ёрдлы (сылӧн 17, 18, 65 статьяяслы).

 Вылынджык висьталöм серти Коми Республикаса Оланподувлöн 96 статьяса коймöд юкöн вылӧ, «Коми Республикаса Оланподув Ёрд йылысь» Коми Республикаса Оланпаслöн 66 статьяса медводдза юкӧн, 68 статьяса медводдза, мӧд, коймӧд да нёльӧд юкӧнъяс, 90, 91, 93 да 94 статьяяс вылö мыджсьöмöн Коми Республикаса Оланподув Ёрд

                               ш у и с:

          1. Лыддьыны «Коми Республикаын олысьяслы социальнӧй отсӧг йылысь» Коми Республикаса 2004 во вӧльгым тӧлысь 12 лунся 55-РЗ №-а Оланпаслӧн 12 статьяса 1 юкӧнлӧн медводдза абзацса положениеяс, мый петкӧдлӧма «да мукӧд подув серти социальнӧй отсӧг мераяс вылӧ инӧдыс абу» кывъясын, Коми Республикаса Оланподувлы лӧсяланаӧн сійӧ юкӧнас, кутшӧмын ладмӧдӧмыс веськӧдӧма олӧма гражданаӧс социальнӧя могмӧдӧм вылӧ (60 арӧсысь ыджыдджык айулов, 55 арӧсысь ыджыдджык аньяс), кодъяс федеральнӧй оланпастэчас серти босьтӧны пӧрысьлун серти уджалан пенсияяс либӧ уна во уджалӧмысь пенсияяс, кодъяслӧн уджалан стажыс (календар серти артыштӧм) айуловлы 40 воысь абу этшаджык да аньяслы 35 воысь абу этшаджык да кодъяслӧн мукӧд подув серти социальнӧй отсӧг мераяс вылӧ инӧдыс абу.

2. Лыддьыны «Коми Республикаын олысьяслы социальнӧй отсӧг йылысь» Коми Республикаса 2004 во вӧльгым тӧлысь 12 лунся 55-РЗ №-а Оланпаслӧн 12 статьяса 1 юкӧнлӧн медводдза абзацса положениеяс, мый петкӧдлӧма «да мукӧд подув серти социальнӧй отсӧг мераяс вылӧ инӧдыс абу» кывъясын, Коми Республикаса Оланподувлы, сылӧн 17, 18, 65 статьяяслы лӧсявтӧмӧн, сійӧ юкӧнас, кутшӧмын ладмӧдӧмыс – артмӧм правоприменительнӧй практикаӧн сылы сетӧм вежӧртас серти – оз сет инӧд олӧма гражданалы (60 арӧсысь ыджыдджык айулов, 55 арӧсысь ыджыдджык аньяс), кодъяс федеральнӧй оланпастэчас серти босьтӧны пӧрысьлун серти уджалан пенсияяс либӧ уна во уджалӧмысь пенсияяс, кодъяслӧн уджалан стажыс (календар серти артыштӧм) айуловлы 40 воысь абу этшаджык да аньяслы 35 воысь абу этшаджык, но кодъяслӧн социальнӧй отсӧг мераяс вылӧ эм инӧд мукӧд подув серти, бӧрйыны татшӧм мераяс да «Коми Республикаын олысьяслы социальнӧй отсӧг йылысь» Коми Республикаса 2004 во вӧльгым тӧлысь 12 лунся 55-РЗ №-а Оланпаслӧн 12 статьяӧн артыштӧм мераяс костын.
 
3. «Коми Республикаса Оланподув Ёрд йылысь» Коми Республикаса Оланпаслöн 73 статья серти тайö Шуöмыс лоö медбöръяöн, оз обжалуйтсьы, пыр жö вынсялö сiйöс йöзöдöм бöрын, уджалö веськыда да оз кор мукöд органсянь да чина йöзсянь эскöдöм.

4. «Коми Республикаса Оланподув Ёрд йылысь» Коми Республикаса Оланпаслöн 72 статья серти тайö Шуöмсö колö дзик пыр йöзöдны «Коми Республикаса канму власьт органъяслöн индöд-тшöктöмъяс» журналын  да «Республика» газетын.

